
Kangar,5 Mac 2025

YBhg. Datuk Rusli bin Jaafar, Ketua Pegawai
Eksekutif Suruhanjaya Koperasi Malaysia
(SKM), secara mengejut telah mengadakan
lawatan ke Koperasi Usahawan Harumanis
Perlis Berhad (KoHaMas) bagi memantau
proses penyaluran Bantuan Pembangunan
SKM yang telah diterima oleh koperasi
tersebut. Lawatan ini turut disertai oleh
Pengarah SKM Cawangan Perlis serta wakil
daripada pihak pengurusan KoHaMas.

Ketibaan YBhg. Datuk Rusli bin Jaafar di
premis KoHaMas telah disambut oleh
pengerusi koperasi dan barisan Ahli
Lembaga. Lawatan ini bertujuan untuk
meninjau perkembangan dan kemajuan
koperasi dalam melaksanakan projek yang
dibiayai melalui Bantuan Pembangunan
SKM. KoHaMas merupakan antara koperasi
yang aktif dalam sektor pertanian,
khususnya dalam penanaman dan
pemasaran Harumanis, mangga premium
yang sinonim dengan negeri Perlis.

Sepanjang lawatan, YBhg. Datuk Rusli bin Jaafar telah diberi taklimat mengenai penggunaan
dana bantuan yang telah disalurkan oleh SKM. Taklimat tersebut merangkumi pelaksanaan
projek-projek pembangunan koperasi, termasuk pembinaan tapak kedai, peningkatan kapasiti
pengeluaran, serta strategi pemasaran bagi memperluaskan pasaran Harumanis ke peringkat
tempatan dan antarabangsa.

Dalam ucapannya, beliau menekankan
kepentingan koperasi dalam memperkukuh
ekonomi komuniti setempat dan menyeru
agar KoHaMas terus berinovasi serta
memanfaatkan teknologi moden dalam
memperkasa industri harumanis. Beliau turut
menegaskan  komitmen SKM  dalam
menyokong pembangunan koperasi

menerusi pelbagai inisiatif dan bantuan yang
bersesuaian.

Dengan adanya pemantauan berterusan dan
sokongan daripada SKM, diharapkan
KoHaMas akan terus berkembang maju dan

memainkan peranan penting  dalam
pembangunan ekonomi berasaskan koperasi
di Malaysia.





